
Buruko gaitzak dituztenen mendekotasuna «egoki» baloratzeko eskatu dute 

Buruko Osasunaren Nazioarteko Eguna dela eta, gaitz horiek gizarteratuko dituzte elkarteek 

Jon Rejado - Gasteiz 

Buruko gaitz kronikoak dituzten pertsonek Mendekotasun Legeak eskaintzen dituen laguntzak jasotzeko izaten dituzten zailtasunak agerian laga dituzte Araba, Bizkai eta Gipuzkoan eri horien alde diharduten elkarteek. Aditzera eman dutenez, gaixoen mendekotasun maila baloratzen duten profesionalak ez daude buru nahasmenduetan espezializatuta, eta, ondorioz, zailtasunak izaten dituzte gaixo batzuen mendekotasun maila zehazteko. Esaterako, salatu dute, gaixo batzuk gorputza garbitzeko zailtasun fisikorik ez duten arren garbitzeko ekimena falta dakiekeela, baina hori ez dela egiten den balorazioan kontuan hartzen. Eta kezka eragiten die horrek. «Izan ere, balorazio egokirik gabe buruko gaitzak dituztenen eskubideak urra daitezke», nabarmendu du Carmen Rodriguez, Asafaseko presidenteak. 

Arazo horiek ikusirik, Araba, Bizkai eta Gipuzkoako eri psikikoen eta senideen elkarteek, erien mendekotasun maila zehazteko pertsona espezializatuen beharra aldarrikatuko dute bihar, Buruko Osasunaren Nazioarteko Eguna dela eta. Kalera aterako dira gizarteak buruko gaitzak bertan daudela onartzeko eskatzera, eta gaixotasun horiek duten estigmaren aurka egitera. Bide batez, instituzioei hainbat eskari egingo dizkiete. 

Prebentzioa eta etxebizitza 

Prebentzioaren aldeko neurriak ere eskatuko dituzte Fedeafes federazioan dauden elkarteek, edozein gaixotasuni aurre egiteko biderik zuzenena baita. Buruko gaitzak izan ditzaketen haurrei eta nerabeei arreta egokia emateko sarea sendotzeko ere eskatu diete instituzioei. Gipuzkoako eta Arabako aldundiekin nolabaiteko aurrera pausoak eman direla onartu arren, neurriak 8-16 urte arteko haurretara mugatzen direla esan dute. Hezitzaile eta irakasle sare bat eskatzen dute adingabeen gaitzak ulertu eta egoera kudeatzeko. 

Etxebizitza izateko eskubidea ere aldarrikatu nahi dute, gizarteratze egitasmo zabal baten barruan gaixoek baliabide egokiak izateko. Xedea, eria gizarteratzea da, familiarengandik eta lagunengandik ahal den gertuen. Egun instituzioek kudeatzen dituzten etxebizitza baliabideak ez direla nahikoak esan dute, eta ohiko etxebizitza zerbitzuaz gain, muturreko egoeratarako baliabideak sortu behar direla. 

Elkarteek proposatutako neurriek hainbat alorren arteko koordinazioa eskatzen dute: osasun zerbitzuak, hezkuntza, gizarte zerbitzuak, etxebizitza, lana... Alor horiek kudeatzen dituzten instituzioei indarrak bateratzeko eskatu diete Araba, Bizkai eta Gipuzkoan eriei laguntza emateko ahaleginetan diharduten elkarteek. Elkarlan horrek gaixoaren egoera egonkortzen lagun dezake, eta, bide batez, haren gizarteratzea errazten. 

Datuak 

252 

Mendekotasun balorazioak. Buruko gaitz kronikoa duten 252 pertsonaren mendekotasun maila baloratu da EAEn. Horietatik 130 ez dira balorazio egokiak izan espezializazio falta dela eta, elkarteen iritziz. 

%25 

Diagnosi egokia duten eriak. Mendebaldeko herrialdeetan buruko gaitzen bat duten lau pertsonetatik bakar batek jasoko du diagnosi eta sendabide egokia, OME Osasunerako Mundu Erakundearen arabera. 

